
РЕПУБЛИКА МАКЕ ДОНИЈА

____________________________________________________________
П Р Е Д Л О Г  Н А  З А К О Н

З А  И З М Е Н У В А Њ Е   И  Д О П О Л Н У В А Њ Е
Н А   З А К О Н О Т  З А  П О Л И Ц И Ј А
 
    Скопје, декември 2014 година
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за полиција (,,Службен весник на Република Македонија” бр.114/06, 6/09, 145/12 и 41/14), нормaтивно правно се уредуваат полициските работи, организацијата на Полицијата, полициските овластувања и правата и обврските што произлегуваат од работниот однос на полициските службеници во Министерството за внатрешни работи, што не се уредени со Законот за внатрешни работи.

Содржински, Законот за полиција е поделен во VIII глави: општи одредби, полициски работи, организација на Полицијата, полициски овластувања, работни односи, резервен состав на Полицијата, овластување за подзаконски прописи и преодни и завршни одредби.

Поаѓајќи од принципот на конзистетност на правниот систем, кој меѓу другото претпоставува прецизни нормативни решенија, Министерството за внатрешни работи пристапи кон допрецизирање на одредбите од Законот за полиција со кои се уредуваат полициските овластувања односно начинот на преземање одредени дејствија во рамки на полициските овластувања. 
Истовремено, заложбите за соодветно регулирање, односно зацврстување на системот на контрола и времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно кога постојат околности дека службеното лице истото оружје може да го злоупотреби, имплицираат соодветни допрецизирања на одредбите од Законот за полиција со кои се уредува носењето на оружјето од страна на полициските службеници, преку предвидување можност за негово привремено одземање, како и конкретни  мерки кои Министерството за внатрешни работи задолжително ќе ги презема во случаите кога полициски службеник извршил кривично дело или прекршок со елементи на насилство.  

Воедно, со оглед на потребата од доуредување на одредени прашања во делот на униформата на Полицијата кои се предмет на регулирање на конкретни подзаконски прописи, се наметна потребата од предвидување соодветен правен основ за ревидирање на постојните односно донесување нови подзаконски акти, со кои ќе се доуредат одредени аспекти во врска со изгледот односно носењето на униформата на Полицијата.     
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предлогот на закон за изменување и дополнување на Законот за полиција се заснова врз истите начела врз кои е заснован Законот за полиција. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија.

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА ПОЛИЦИЈА 
Член 1

(1) Во Законот за полиција (,,Службен весник на Република Македонија“ бр.114/06, 6/09, 145/12 и 41/14), во член 31 по ставот (1) се додава нов став (2) кој гласи:

,,(2) Оружјето од ставот (1) на овој член со муницијата, привремено ќе му биде одземено на полицискиот службеник кој извршил кривично дело или прекршок со елементи на насилство, до донесување на правосилна одлука за стореното кривично дело или прекршок, односно до завршување на постапката што е поведена во врска со одземеното оружје.“




Член 2
По членот 31 се додава нов член 31-а, кој гласи:





,,Член 31-а

,, Полицискиот службеник кој извршил кривично дело или прекршок со елементи на насилство, се упатува на задолжителен психијатриски и психолошки преглед односно советување со психолог (психолошко советување).





Член 3 

По членот 32 се додава нов член 32-а, кој гласи:





,,Член 32-а

Во случај на констатирано кривично дело или прекршок со елементи на насилство извршено од страна на лице кое при вршење на своите работни задачи има пристап и ракува со службено оружје, Полицијата задолжително во рок од 24 часа од констатирaното кривично дело или прекршок ја информира институцијата односно правното лице во кое ова лице е вработено.“




Член 4
Во член 80 во ставот (2) по зборовите ,,видови на“ се додава зборот ,,опрема,“.





Член 5
Членот 91 се менува и гласи:

(1) При воспоставување на нарушен јавен ред и мир во поголем обем, полицискиот службеник е овластен да упати наредба на група лица да се разотидат.

(2) Ако групата не се разотиде, дозволена е употреба на следниве средства за присилба:

1) физичка сила;

2) полициска палка;

3) електричен парализатор;

4) хемиски средства;

5) гумен куршум;

6) службени кучиња;
7) специјални возила за јавен ред и мир и

8) пиротехничко-експлозивни средства.
Член 6

По членот 91 се додаваат два нови члена 91-а и 91-б, кои гласат:






,,Член 91-а

 (1) Електричниот парализатор од членот 91 став (2) точка 3) од овој закон, се употребува за моментално справување, привремено онеспособување и доведување во послушност на агресивни лица, кога со други средства лицето не може да се доведе во послушност.

(2) Гумениот куршум од членот 91 став (2) точка 5) од овој закон,  се употребува за привремено онеспособување на лица од толпа кои активно го нарушуваат јавниот ред и мир.

(3) Специјални возила за јавен ред и мир во смисла на членот 91 став (2) точка 7) од овој закон, се возила со специјални решетки за блокирање на простор, за ограничување на движење, потиснување на толпа и употреба на хемиски средства, како и специјални возила за контрола на толпа со воден млаз. 
(4) Пиротехничко-експлозивни средства во смисла на членот 91 став (2) точка 8) од овој закон, се флеш, шок и чадни бомби кои се употребуваат за воспоставување на нарушен јавен ред и мир, извлекување на лица од затворен простор, одвлекување на внимание или решавање на заложнички ситуации.





Член 91-б
Средствата за присилба од членот 91 од овој закон, можат да се употребат само по наредба на полицискиот службеник кој раководи со акцијата.“. 





Член 7
Во насловот на точката ,,19.9. Употреба на посебни видови на оружје и експлозивни средства“ по зборовите ,,видови на“ се додава зборот ,,опрема,“






Член 8
Во член 92 во ставовите (1) и (2) по зборовите ,,видови на“ се додава зборот ,,опрема,“.

Член 9
По членот 93 се додава нова точка ,,20. Употреба на технички средства за видео снимање“ и нов член 93-а, кои гласат:

,,20. Употреба на технички средства за видео снимање 

Член 93-а

(1) При преземање на дејствија во рамки на полициските овластувања, Полицијата може да употреби технички средства за видео снимање, со кои ќе се обезбеди снимен материјал (видео запис) за начинот на кој се презема дејствието од страна на полициските службеници.

(2) Снимениот материјал од ставот (1) на овој член, ќе овозможи унапредување на степенот на основаност на преземените дејствија од страна на полициските службеници, со цел легитимно и соодветно постапување при примената на полициските овластувања утврдени со овој закон.

(3) Снимениот материјал од ставот (1) на овој член, се чува во Полицијата шест месеци, по што материјалот се уништува, освен материјалот што претставува доказ во кривична или прекршочна постапка, со кој се постапува согласно со закон.   

Член 10
(1) Во член 128 став (1) алинејата 3 се менува и гласи:
,,- носењето, времето на траење и распределбата на униформата и ознаките на униформата на Полицијата;“.

(2) По алинејата 3 се додава нова алинеја 4 која гласи:

,,- составот, квалитетот и кројот на униформата и ознаките на униформата на Полицијата;.






Член 11

Подзаконските прописи предвидени со овој закон ќе се донесат во рок од шест месеци од денот на влегување во сила на овој закон.

Член 12
Овој закон влегува во сила осмиот ден од денот на објавувањето во „Службен весник на Република Македонија“. 
          О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Со Законот за полиција (,,Службен весник на Република Македонија” бр.114/06, 6/09, 145/12 и 41/14), нормaтивно правно се уредуваат полициските работи, организацијата на Полицијата, полициските овластувања и правата и обврските што произлегуваат од работниот однос на полициските службеници во Министерството за внатрешни работи, што не се уредени со Законот за внатрешни работи.
Поаѓајќи од принципот на конзистетност на правниот систем, кој меѓу другото претпоставува прецизни нормативни решенија, Министерството за внатрешни работи пристапи кон допрецизирање на одредбите од Законот за полиција со кои се уредуваат прашањата за примена на полициските овластувања, особено употребата на средства за присилба, нормирање на употребата на технички средства за видео снимање, како и  предвидување на конкретен формално-правен основ за донесување на соодветни подзаконски акти чиј предмет на уредување е униформата на Полицијата.  
Како резултат на практичните проблеми детектирани во процесот на имплементација на Законот за полиција, односно врз основа на неговата досегашна практична примена, се наметна потреба од прецизирање на одредени одредби со кои се уредува преземањето на дејствија во рамките на полициските овластувања, а особено употребата на средства за присилба, во правец на нивно содржинско доразработување и подобрување на постојните решенија, преку нормативно-правно и техничко прецизирање на постојните законски одредби. 
Во контекст на начинот на преземање на дејствија во рамки на полициските овластувања, се врши нормирање на употребата на технички средства за видео снимање, со цел унапредување на степенот на основаност на преземените дејствија од страна на полициските службеници, односно легитимно и соодветно постапување при примената на полициските овластувања предвидени со предметниот закон. 
Паралелно, заложбата за превенција и зајакнување на системот на контрола преку времено или трајно одземање на службено оружје кое го должат службени лица, во случај кога против истите се води постапка за било каков вид на насилство, односно кога постојат околности дека службеното лице истото оружје може да го злоупотреби, имплицираат соодветни допрецизирања на одредбите од Законот за полиција со кои се уредува носењето на оружјето од страна на полициските службеници, преку предвидување можност за негово привремено одземање, како и конкретни  мерки што Министерството за внатрешни работи задолжително ќе ги презема во случаите кога полициски службеник извршил кривично дело или прекршок со елементи на насилство.  

Покрај наведеното, имајќи ја предвид потребата од доуредување на одредени прашања во делот на униформата на Полицијата кои се предмет на регулирање на конкретни подзаконски прописи, се наметна потребата од ревидирање на постојните односно предвидување соодветен правен основ за донесување нови подзаконски акти со кои ќе се доуредат одредени аспекти во врска со изгледот односно носењето на униформата на Полицијата.     
Предлогот на закон за изменување и дополнување на Законот за полиција се заснова врз истите начела врз кои е заснован Законот за полиција.

Предложениот закон содржи решенија кои имаат за цел нормирање на одредени прашања, содржинско допрецизирање на одредени одредби од предметниот закон, со што ќе се овозможи и нивна доследна практична имплементација. 
Со членот 1 од Предлогот на закон за изменување и дополнување на Законот за полиција, се врши дополнување на членот 31  од Законот за полиција, со кој е уредено овластувањето на полицискиот службеник да носи оружје и други средства за присилба. Со предложената одредба се предвидува можност за привремено одземање на оружјето и муницијата на полицискиот службеник кој извршил кривично дело или прекршок со елементи на насилство, до донесување на правосилна одлука за стореното кривично дело или прекршок односно до завршување на постапката што е поведена во врска со одземеното оружје.

Членот 2 од предложениот закон, предвидува дополнување на предметната материја во истиот контекст, со посебен член 31-а кој утврдува дека полицискиот службеник кој извршил кривично дело или прекршок со елементи на насилство, се упатува на задолжителен психијатриски и психолошки преглед односно советување со психолог (психолошко советување).    
Со членот 3 од предложениот закон е превидена обврска за Полицијата, во случај на констатирано кривично дело или прекршок со елементи на насилство извршено од страна на лице кои при вршење на своите работни задачи има пристап и ракува со службено оружје, задолжителнно во рок од 24 часа од констатираното кривично дело или прекршок, да ја информира институцијата односно правното лице во кое ова лице е вработено.  

Имајќи ја предвид досегашната практична имплементација на Законот за полиција во делот на преземање конкретни дејствија во рамки на полициските овластувања, особено употребата на средства за присилба, со членовите од 4 до 8 од предложениот закон, се врши содржинско доразработување и подобрување на постојните решенија, преку нормативно-правно и техничко прецизирање на постојните законски одредби. Имено, со членовите 4, 7 и 8 од предложениот закон, се врши дополнување на употребата на посебни видови на оружје и експлозивни средства од страна на полициските службеници, во точно определени случаи односно на начин и под услови утврдени со Законот за полиција, на начин што во предметните членови се нормира употребата на посебен вид на опрема која е соодветно пропишана со Одлуката за видот на вооружувањето на Полицијата и опремата на полициските службеници (,,Службен весник на РМ“ бр.79/07), а чие користење не беше содржано во рамки на одредбите за употреба на посебни видови на оружје и експлозивни средства од страна на полициските службеници. 
Со членовите 5 и 6 од предложениот закон, се врши содржинско допрецизирање на одредбата на членот 91 од Законот за полиција, чиј предмет на уредување е употребата на средства за присилба спрема група. Во таа смисла, се врши дополнување на средствата за присилба кои можат да се употребат под услови и на начин утврдени со наведениот закон (електричен парализатор, гумен куршум, специјални возила за јавен ред и мир и приотехничко-експлозивни средства). Во основа, се работи за средства за присилба кои согласно досегашната практика не претставуваат новина во работата и постапувањето на Полицијата, односно дел од нив се користат години наназад и од тие причини нивното нормирање во рамки на законските одредби што го регулираат овој сегмент од полициското работење е неоходно и значајно.  

Со членот 9 од законот чие донесување се предлага, се врши нормирање на употребата на технички средства за видео снимање при преземање на дејствија во рамки на полициските овластувања. Со предложената одредба се предвидува можност Полицијата да употреби технички средства за видео снимање, со кои ќе се обезбеди снимен материјал (видео запис) за начинот на кој се презема конкретно дејствие во рамки на примената на полициските овластувања од страна на полициските службеници. Снимениот материјал треба да овозможи унапредување на степенот на основаност на преземените дејствија од страна на полициските службеници, со цел легитимно и соодветно постапување на припадниците на Министерството за внатрешни работи при примената на полициските овластувања утврдени со Законот за полиција. Со видео записот на начинот на кој е преземено полициското дејствие ќе се спречи можноста од евентуални злоупотреби односно пречекорување на овластувањата од страна на полициските службеници, односно ќе се овозможи соодветно оценување на основаноста, оправданоста и легитимноста при примената на полициските овластувања, што секако е во функција на обезбедување повисок степен на заштита на човековите права и слободи. Во овие рамки, снимениот материјал е предвидено да се чува во Полицијата шест месеци, по што материјалот се уништува, освен материјалот што претставува доказ во кривична или прекршочна постапка, со кој е предвидено да се постапува во согласност со закон.  
 Со членот 10 од предложениот закон, се воспоставува формално-правен основ за донесување на подзаконски прописи со кои ќе се уредат одредени аспекти во однос на изгледот односно носењето на униформата на Полицијата.

Во членот 11 се предвидува рокот во кој ќе се донесат подзаконските акти предвидени со предложениот закон.

Членот 12 го предвидува влегувањето во сила на овој закон и тоа осмиот ден од денот на објавувањето во ,,Службен весник на Република Македонија“.
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложените изменувања и дополнувања   имаат за цел содржинско прецизирање на конкретни одредби од Законот за полиција во делот на полициските овластувања односно воспоставување правен основ за донесување на конкретни подзаконски акти, со што ќе се овозможи усогласеност на нормираните законски решенија од една страна и нивна практична имплементација, од друга страна. 

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија ќе се постигне нормирање на одредени прашања, содржинско допрецизирање на одредбите во однос на начинот на преземање одредени дејствија во рамки на полициските овластувања, како и воспоставување на формално-правен основ за донесување подзаконски акти за изгледот односно носењето на униформата на Полицијата. 
Во тоа се состојат и придобивките од предложените решенија, како соодветно и прецизно  нормирање на законските решенија за предметните прашања, што би овозможило доследна практична имплементација на одредбите од Законот за полиција.
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ

Донесувањето на Предлогот на законот за изменување и дополнување на Законот за полиција имплицира донесување на нови подзаконски акти и тоа:

- Правилник за носењето, времето на траење и распределбата на униформата и ознаките на униформата на Полицијата

Со овој правилник ќе се уреди носењето, времето на траење и распределбата на униформата и ознакитет на униформата на Полицијата;
- Правилник за составот, квалитетот и кројот на униформата и ознаките на униформата на Полицијата

Со овој правилник ќе се уреди составот, квалитетот и кројот на униформата и ознаките на униформата на Полицијата.
Покрај новите подзаконски аки чие донесување е предвидено со предложениот закон, решенијата што се предлагаат имплицираат и ревидирање на дел од постојните подзаконски прописи. 
И З В О Д

НА ОДРЕДБИ ОД ЗАКОНОТ ЗА ПОЛИЦИЈА ШТО СЕ МЕНУВААТ

Член 31

Полицискиот службеник е овластен да носи оружје и други средства за присилба.

19. Употреба на средства за присилба






Член 80

Под присилба во смисла на овој закон се смета употреба на легитимен, соодветен и пропорционален физички или механички притисок, со примена на средства и на начин пропишани со закон, насочен спрема одредено лице од страна на полицискиот службеник, само во случај кога полициските работи на друг начин не можат да бидат извршени.

Средства за присилба во смисла на овој закон се: физичка сила, полициска палка, средства за врзување на лица, уред за присилно запирање на возила, службено куче, хемиски средства, огнено оружје, како и посебни видови на оружје и експлозивни средства.

Средствата за присилба можат да се употребат, ако целта на постапувањето на Полицијата не може да биде остварена на друг начин.

Забранета е примена на средства за присилба заради изнудување на признание или изјава.

Полицискиот службеник секогаш ќе употреби средство на присилба со кое со најмалку штетни последици ќе ја оствари целта.

Пред секоја употреба на средства за присилба полицискиот службеник доколку за тоа постојат услови, се легитимира и јасно го предупредува лицето за употребата на средствата.

Кога се исполнети условите за употреба на средства за присилба лицата спрема кои ќе се применат овие средства нема да се предупредат, доколку со даденото предупредување би се довело во прашање извршувањето на полициските работи.

Полицискиот службеник е должен да престане со употреба на средството за присилба, веднаш штом ќе престанат причините поради кои дошло до негова употреба.

Полицискиот службеник е должен да обезбеди помош и медицинска нега на повреденото лице спрема кое е употребено средство за присилба во најкраток можен рок, доколку е тоа неопходно и ако тоа го дозволуваат околностите.

19.8. Употреба на средства за присилба спрема група

       




Член 91

При воспоставување на нарушен јавен ред и мир во поголем обем, полицискиот

службеник е овластен да упати наредба на група лица да се разотидат.

Ако групата не се разотиде, дозволена е употреба на следниве средства за присилба:

1) физичка сила;

2) полициска палка;

3) хемиски средства;

4) млазови вода и

5) службени кучиња.

Средствата од ставот 2 на овој член можат да се употребат само по наредба на полицискиот службеник кој раководи со акцијата.

19.9. Употреба на посебни видови на оружје и експлозивни средства

         




Член 92

Употреба на посебни видови на оружје и експлозивни средства е дозволена кога се исполнети условите од членот 89 став 2 на овој закон, во случај на непосреден напад врз животот на едно или повеќе лица или во случај на напад што се врши од лице вооружено со посебен вид на оружје или експлозивни средства, ако со употребата на другите видови на оружје полициските работи не можат да бидат извршени.

Употреба на посебни видови на оружје и експлозивни средства одобрува директорот на Бирото.

Член 128

Министерот донесува подзаконски прописи за:

- начинот на вршење на полициските работи;

- формата и содржината на образецот на службена легитимација и значка, како и начинот на издавање на службена легитимација и значка на Полицијата;

- носењето и времето на траење на униформата на Полицијата;

- постапување со привремено одземени и пронајдени предмети;

- содржината и начинот на водење на евиденциите на Полицијата и формата и содржината на образецот на евиденциите на Полицијата;

- работите и дејностите што се во судир со полициските работи;

- начинот на избор на полициски службеник кој се упатува на работа во странство;

- начинот на однесување и меѓусебните односи на полициските службеници;

- начинот на вршење на обезбедување на транспорт на пари и вредности;

- начинот на спроведување на препознавање;

- начинот на вршење на полиграфското  тестирање и содржина на писмената согласност за примена на полиграфската  техника;
- начинот на вршење генерален и експертски надзор и контрола и

- начинот на повикување и ангажирање на припадниците на резервниот состав.

Министерот донесува Кодекс на полициска етика.

Министерот во согласност со министерот за здравство донесува подзаконски пропис за здравствените и психофизичките способности што треба да ги исполнува лицето кое заснова работен однос во Полицијата, начинот на нивното утврдување и начинот на контрола на здравствената и психофизичката способност на полициските службеници.

